Umsögn færni- og heilsumatsnefndar Norðurlands vegna áforma um lagasetningu.
Málsheiti og nr.: Frumvarp til laga um breytingu á lögum um málefni aldraðra nr. 125/1999 (færni- og heilsumatsnefndir ) HRN25040015.

Kynnt áform um lagasetningu snúast um að leggja niður landshlutabundnar færni- og heilsumatsnefndir og setja í þeirra stað eina nefnd fyrir landið allt. 
Undir liðnum forsaga máls og tilefni er fjallað um fyrirséða hækkun hlutfalls fólks eldra en 67 ára af mannfjölda og þá stóru áskorun sem felst í skorti á viðeigandi þjónustuúrræðum. Nefndarmenn í færni- og heilsumatsnefnd Norðurlands (FHMN) gera þá athugasemd að fækkun nefnda leiðir ein og sér ekki til aukins framboðs á þjónustuúrræðum til handa þeim einstaklingum sem eru of lasburða til að útskrifast af sjúkrahúsi. Þar þarf meira til.
Í kaflanum kemur fram að nú gæti ákveðinnar óskilvirkni við öflun upplýsinga um umsækjendur sem og við úthlutun rýma. Eins sé verklag nefndanna mismunandi. Nefndarmenn í FHMN vilja benda á að nefndirnar hafa ekki verið kallaðar saman í mörg ár. Fundir voru haldnir á árum áður og gáfu tækifæri til að fræða nefndarmenn og til að samræma verklag nefnda. Núverandi skortur á samtali við nefndarmenn og samráði milli nefnda hefur að líkindum leitt til blæbrigða þegar til vinnulags nefnda kemur sem vel hefði mátt komast hjá. Fjarfundir hefðu verið heppileg leið til samráðs. 
Í grein 11.2. í reglugerð nr. 466/2012 um færni- og heilsumat vegna dvalar og hjúkrunarrýma er fjallað um hlutverk nefndanna og þar stendur m.a. í fyrstu málsgrein „… og kanna gaumgæfilega hvort öll raunhæf félagsleg og heilsufarsleg úrræði og aðstoð til dvalar í heimahúsi hafi verið fullreynd.“  Nefndirnar ráða ekki yfir verkfærum til að fylgja því eftir að öll úrræði hafi verið að fullu reynd. Þar má telja úrræði á borð við endurhæfingu svo eitthvað sé nefnt. Það sem skortir eru viðeigandi og fjölbreytt úrræði á vegum sveitarfélaga og ríkis til stuðnings áframhaldandi búsetu á eigin heimili. Það er ekki augljóst að fækkun nefnda bæti þetta ástand. Óskilvirkni við öflun upplýsinga er ekki stærsta vandamálið þó oft geti verið hvimleiður dráttur á að umbeðin gögn skili sér til nefndanna. Hjá FHMN hafa verið gerðar talsverðar breytingar og öflun gagna og vinnsla orðin að miklu leyti rafræn.
Fram kemur í kafla þeim er fjallar um markmið þessara áforma að stefnt sé að því að mat á umsóknum um færni- og heilsumar verði hlutlaust og eingöngu byggt á gögnum. Nefndarmenn vilja  benda á að þau verkfæri sem nefndirnar nota við matið (stigagjöf samkvæmt Færni- og heilsumati fylgiskjali 1 og síðari ár InterRAI-HC) eru ekki hafin yfir gagnrýni og frekari upplýsinga þörf svo sem er varða búsetu. Þá má einnig benda á að þó þjónusta ríkis og sveitarfélaga sé lögbundin þá er hún mismunandi milli heilbrigðisumdæma. Í dreifðari byggðum geta umtalsverðar vegalengdir haft áhrif á þá þjónustu sem mögulegt er að veita. Með tilkomu einnar nefndar er hætta á að þekking á aðstæðum í mismunandi heilbrigðisumdæmum tapist.

